
   Çуркунне курнăранпа,

Калаçнăранпа санпа

Йывăрланчĕ самана:

Манаймастăп эп сана.

Йăрăс, хура çӳçлĕ хĕр,

Маншăн эсĕ пĕртен-пĕр

Пулса тăтăн чăн пике!

Пайланма, ванма икке

Хатĕр эп сана пула:

Юрату, пуль, пит шала

Кĕчĕ манăн чĕрене.

Çавăнпа эп каçхине

Сан çинчен шухăшласа

Çухататăп хам ăса.

Пăлханса тапать чĕре.

Чунăм та, йĕре-йĕре,

Лăпланмасть мĕн ирчченех.

Сансăр эпĕ. Пĕчченех.

Санăн пур, анчах, тепри.

Юрататăн çав тери

Эс ăна çеç — мана мар.

Çук манпа эс юнашар...

Шăвать пурнăç малалла -

Сана манăн манмалла,

Манаймастăп пулсан та,

Сана эпĕ паянтан

Юратма пăрахмалла,

Малаллах пурăнмалла.

Эс, чĕрем, апла пулсан,

Васкаса ан тап, лăплан.

  